Avgerð tikin 4. desember 2002
J.nr.: 02S02-0020
Evni: Lesandi og stuðul til ferðaútreiðslur,
Sjúkrasysturlærlingur (við løn), Lóg um stuðul til ferðaútreiðslur
· Samandráttur:
Skattgjaldarin var lesandi á Sjúkrasystraskúla Føroya, búðí á bygd og koyrdi ímillum bústað og skúla. Hon fekk løn, meðan hon las til sjúkrasystir, bæði meðan hon var í starvsvenjing og meðan hon var í skúla. Hon søkti um stuðul til ferðaútreiðslur og fekk stuðul millum bústað og upplæringarpláss men ikki millum bústað og skúla.
Skattgjaldrin kærdi avgerðina viðv stuðuli millum bústað og skúla til kommunalu skattakærunevndina og fekk viðhald við tí grundgeving, at skúlin eisini var at meta sum arbeiðsstaður.
Toll- og skattstovan kærdi avgerðina hjá kommunalu skattakærunevndini til landsskattakærunevndina. Landsskattanevndin segði m.a. í niðurstøðu síni, at Landsskattakærunevndin metir, at viðurskiftini millum skúla og skattgjaldaran ikki metast sum vanligu viðurskiftini millum arbeiðstakara og arbeiðsgevara, men at talan heldur er um eitt útbúgvingarstað við serligari avløning og uppbýti millum teoretiska og praktiska venjing.
Av hesum umstøðum metti nevndin, at Sjúkrasystraskúlin ikki kann metast sum arbeiðsstað í mun til reglurnar um ferðastuðul, og avgjørdi nevndin tí at geva Toll- og Skattstovuni viðhald í kæruni. 

Málslýsing
Skattgjaldari hevur í tíðarskeiðnum frá 1997 til 2001 verið lesandi á Sjúkrasystraskúla Føroya.

Sjúkrasystraútbúgvingin er, sambært Bekendtgørelse nr. 653 af 17. juli 1992, skipað soleiðis, at skift verður millum starvsvenjing á upplæringarplássum og undirvísing í skúla. Skattgjaldarin fekk løn, meðan hon las til sjúkrasystur, bæði meðan hon var í starvsvenjing, og meðan hon var í skúla.

Skattgjaldarin, sum er búsitandi á bygd, hevur í samband við undirvísing í skúla ferðast ímillum bústað og skúla. Í hesum sambandi hevur hon søkt um stuðul eftir løgtingslóg um stuðul til ferðaútreiðslur.

Toll- og Skattstova Føroya avgjørdi vísandi til løgtingslóg um stuðul til ferðaútreiðslur at gjalda ferðastuðul í samband við ferðing millum bústað og upplæringarpláss, men ikki í samband við ferðing millum bústað og skúla.

Skattgjaldarin kærir avgerðina hjá Toll- og Skattstovu Føroya til ta Kommunalu Skattakærunevndina.

Avgerðin hjá tí Kommunalu Skattakærunevndini og grundgevingar hennara fyri avgerðini
Tann 13.06.2002 broytti Kommunala Skattakærunevndin avgerðina hjá Toll- og Skattstovu Føroya soleiðis, at skattgjaldarin eisini fær ferðastuðul í samband við ferðing millum bústað og skúla.

Skattakærunevndin grundar avgerð sína á, at kærarin fær løn, meðan hon gongur í skúla, og at skúlin tí eisini má metast sum arbeiðsstaður.

Toll- og Skattstova Føroya, Stýrið kærir avgerðina hjá Kommunalu Skattakærunevndini. Toll- og Skattaráð Føroya góðkennir kæruna.

Kæran og viðmerkingar frá Toll- og Skattstovu Føroya, Stýrið
Í kæruni frá Toll- og Skattstovuni dagfest 10.07.2002 verður gjørt galdandi, at Stýrið metir eins og Økið, at stuðul til ferðaútreiðslur jbr. § 1 í løgtingslóg um stuðul til ferðaútreiðslur, er treytaður av, at persónurin, sum søkir stuðul, hevur útreiðslur í samband við ferðing millum bústað og arbeiðsstað.

Mett verður, at umsitingin eftir galdandi lóg ikki hevur heimild til at líkastilla skúla við arbeiðspláss. Arbeiðsmarknaðurin og skúlaøkið verða í lóggávuhøpi ikki viðgjørd eins. Atlitini, ið verða tikin, eru sera ymisk. Stýrið metir tí ikki, at tað hevði verið í tráð við vanligar tulkingarreglur, um man við heimild í eini analogi víðkaði stuðulsøkið til eisini at fevna um ferðing millum bústað og skúla. Einki í løgtingslógini um stuðul til ferðaútreiðslur ella viðmerkingunum til lógina bendir á, at lóggevandi myndugleikin hevur ætlað at líkastilla arbeiðspláss við skúla, og metir Toll- og Skattstova Føroya tað tí rættast, at tað er lóggevandi myndugleikin og ikki umsitingin, ið tekur støðu til, hvørt stuðulsreglurnar skulu broytast ella ikki.

Toll- og Skattstova Føroya metir, orsakað av áðurnevnda, at avgerðin hjá Skattakærunevndini er ikki í tráð við galdandi rætt, og tí hevur Toll- og Skattstova Føroya, Stýrið við eftirfylgjandi góðkenning frá Ráðnum avgjørt at kæra avgerðina hjá tí Kommunalu Skattakærunevndini til Landsskattakærunevndina.

Við skrivi dagf. 11.09.2002 boðar Stýrið Føroya Kærustovni frá, at Toll- og Skattaráð Føroya tann 6. septembur 2002 góðkendi kæruna, sum Stýrið tann 10. juli sendi Landsskattakærunevndini.

Viðmerkingar frá skattgjaldaranum
Skattgjaldarin hevur ta uppfatan, at orsøkin til, at Toll- og Skatt kærir málið, er, at mett verður, at skúlin ikki kann javnstillast við arbeiðsstað/upplæringarpláss. Til hetta hevur skattgjaldarin nakrar viðmerkingar til, hví hon metir, at júst í hennara føri kann skúlin sigast at vera hennara arbeiðsstað.

Umframt, at tær sum sjúkrasystrar fáa løn í lærutíðini og samstundis eru undir fullari skattskyldu, eru somu viðurskifti galdandi fyri tær sum fyri vanlig arbeiðsfólk, og ikki somu viðurskift sum fyri aðrar skúlanæmingar, so sum lærarar og pedagogar. M.a. hava tær sum sjúkrasystralesandi bert rætt til feriu í fimm vikur um árið, júst sum onnur arbeiðsfólk, og ikki næstan tveir mánaðir í summarfrí, umfrat heystfrí og alt annað, sum aðrir skúlanæmingar hava. Heldur ikki eiga tær, eins og aðrir skúlanæmingar, rætt til avsláttur við Strandfaraskip Landsins, ið fevnir bæði um skip og bygdaleiðir. Tær mugu gjalda fullan kostna.

Eisini metir skattgjaldarin, at Sjúkrasystraskúli Føroya ikki kann samanberast við aðrar skúlar í Føroyum men heldur við eitt upplæringarpláss. Orsøkin er, at tær á skúlanum fáa upplæring í nógvum praktiskum kunnleika, umframt at tær skulu styrkja teirra hegni í ymiskum praktiskum arbeiði, t.d. geva sproytur, vaska og skifta á fólki, leggja komprilanbind o.s.fr. Hetta læra tær á skúlanum, og tí verður hetta ein partur av upplæring teirra í praksis.

At enda vil skattgjaldarin bert nevna, at tað er sera óheppið og kann als ikki góðtakast, at nakrar sjúkrasystralesandi hava fingið stuðul til ferðaútreiðslur øll árini, tær hava gingið í skúla, meðan henni og øðrum verður noktað henda sama stuðul. Hettar átti ikki at komið fyri í einum landi sum Føroyum.

Skattgjaldarin vónar, at ein loysn verður funnin, ið er rættvís fyri allar partar. Hon metir ikki, at tað er rættvíst fyri sjúkrasystralesandi, at stuðul til ferðaútreiðslur verður noktaður, samstundis sum aðrir fyrimunir, sum aðrir skúlanæmingar fáa, verða noktaðar teimum.

Rættarreglar
Løgtingslóg nr. 93 frá 6. juni 1997 um stuðul til ferðaútreiðslur sum broytt við løgtingslóg nr. 46 frá 30. mars 2001:

§ 1 "Rætt til stuðul eftir hesi lóg hevur hvør persónur, sum er undir fullari skattskyldu, er búsitandi í Føroyum, hevur lønarinntøku, herundir fiski- og útróðrarpart, og hevur útreiðslur í samband við ferðing millum bústað og arbeiðsstað í Føroyum."
Viðmerkingar og tilmæli frá Kærustovninum
Í hesum føri hava vit eina løgtingslóg, sum klárt sigur at "rætt til stuðul hevur hvør persónur...... og hevur útreiðslur í samband við ferðing millum bústað og arbeiðsstað."

Spurningurin er, hvat kemur undir definitiónina "arbeiðsstað". Kann arbeiðsstað tulkast so breitt, at arbeiðsstað eisini umfatar skúlagongdina, tá tann lesandi fær løn undir skúlagongd.

Hvørki viðmerkingarnar til lógina ella tilhoyrandi kunngerðin geva nakað tulkingarískoyti til, hvussu hugtakið "arbeiðsstað" skal skiljast. Avgerandi má tí vera vanliga fatanin av einum arbeiðsstaði. Arbeiðsstað er í vanligum týdningi tað stað, tú útinnir títt arbeiði fyri løn antin í starvi hjá ávísum arbeiðsgevara, ella tí at tú hevur átikið tær nakrar arbeiðsuppgávur, sum skulu útinnast á hesum staði. Skúli vil t.d. verða arbeiðsstaðið hjá lærarum, meðan skúli vanliga ikki verður mettur sum arbeiðsstað hjá næmingum, m.a. tí teir eru ikki í starvi á hesum staði.

Sjúkrasystralesandi fáa "løn" í útbúgvingartíðini sum lesandi eftir sáttamálanum hjá Sjúkrasystrafelagnum. Útbúgvingin er skipað soleiðis, at partur av tíðini er teori á skúlanum, og partur er arbeiðsvenjing í heilsuverkinum herí eisini ellis- og ummlættingarheim. Lønin til sjúkrasystralesandi verður goldin av Sjúkrasystraskúlanum og ikki av plássinum, har starvsvenjingin fer fram. Í vanligari talu verður skúli ikki mettur sum arbeiðsgevari ella arbeiðsstað hjá næmingunum, m.a. tí talan ikki er um viðurskifti millum ein arbeiðsgevara og ein arbeiðstakara. At reglurnar um ferðastuðul byggja á, at talan skal vera um eitt slíkt sæst einabest í kunngerð nr. 103 frá 28. juni 2001, har tað m.a. í § 5 er ásett soleiðis: "Tað er ein treyt fyri at fáa stuðul eftir §§ 2 og 3, at arbeiðsgevari umsøkjarans á umsóknini váttar, at viðkomandi arbeiðir hjá honum."

· Landsskattakærunevndin metir, at sum málið er lýst, kunnu viðurskiftini millum skúla og skattgjaldaran ikki metast sum vanligu viðurskiftini millum arbeiðstakara og arbeiðsgevara, men at talan heldur er um eitt útbúgvingarstað við serligari avløning og uppbýti millum teoretiska og praktiska venjing.
Av hesum umstøðum metti nevndin, at Sjúkrasystraskúlin ikki kann metast sum tygara arbeiðsstað í mun til reglurnar um ferðastuðul, og avgjørdi nevndin tí at geva Toll- og Skattstovuni viðhald í kæruni. 

